
        
            
                
            
        

    
	СЛАВКО ЯНЕВСКИЙ 

	ҮДИЙН ХАЛУУН
 

	“УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн “ҮДИЙН ХАЛУУН (Югославын зохиолчдын тууж, өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	СЛАВКО ЯНЕВСКИЙ

	 

	ҮДИЙН ХАЛУУН

	Орчуулсан С. Батбилэг

	 

	Яргачны төмөр торноос зовлон ганьхралын гаслант дуун дуулдав. Зуны халуун өдөр гарах чимээ шуугиан дуун бүр тэр дороо ямар ч ул мөргүйгээр замхран ямар ч үйл явдал, сонин зүйл бололгүй мөхөн үгүй болох тодорхой зорилготой билээ.

	Харин хотын захын чулуу дэвссэн урт нарийхан гудамжны хоёр талаар үргэлжлэх нэгэн хэвийн хуучин жижиг байшингуудын хувьд гэвэл гойд зүйлгүй. Амьд зовлого болсон сохор морь шоронгоос ялгагдахааргүй болхи муухай торон чингэлэг ачсан хуучин тэргээ дуулгавартай нь аргагүй чирэн гэлдэрнэ.

	Элэгдсэн муу тах түжигнэн, яйжийсан тэрэгний дугуй хяхтнана. Орчин тойронд болж буйг огтхон ч анзаарахгүй гэлдэрч яваа адасга болсон энэ морь өөрийн нь адил бас нэг зовлонт амьтан, хаана ч явсан гэмгүй, шар нүдэт тэнүүл цагаан хав нохойг тээж явна.

	Гэтэл үүгээр зогссонгүй, араас нь бас нэг зовлонт амьтан гэлдэрнэ. 

	Торноос зууран, мэгшин шуухитнаж яваа, жижигхэн нүүр нь нулимсандаа норсон, омголтсон уруултай нэг жаал хүү бас л уйлан буй нохойгоо гайхсан ч үгүй.

	Гэтэл бас үүгээр хэрэг төгссөнгүй, тэр гурвын эзэн болох дунд зэргийн насны нэг хүн үзүүртээ төмөр утсан гогцоотой урт мод барин мориныхоо урд орж найгалзан алхална.

	Ингээд л гүйцээ. 

	Тэрэгний дугуй замтай хавиралдах чимээ хавчиг гудамжны байшингуудын хананд хашигдан гашуудлын ая болон сонсогдоно.

	Шар нүдэт хав дахин гаслахад жаал хүү сэтгэл зовсон байдалтай толгойгоо өндийлгөснөө хөмхийгөө зуув. Нарийхан хуруунууд нь торноос улам хүчтэй зуурч хөл нь хөшнө. Хүү тамир тэнхээ доройхон, торны сараалж төмөр хатуу, тэрэг цааш өнхрөн хүүг чирсээр... Ер нь өөрөө л явсан нь дээр боллоо.

	— Белчо!

	Хүү нохойгоо дуудлаа гэж өөрөө бодсон боловч ганц ч үг дуугарсангүй, харин уруул нь хоорондоо наалдчихаад хутгаар заахаас нааш ангайхааргүй болжээ. Гэсэн ч нохой нь дуулсан байж. Тэр нь эргэж арын торон хана руу дөхөж ирэв. Жаалхүү нохойнхоо оготор нойтон хоншоорыг барьж үзсэнээ өөртэй нь адил халуун нулимстайг нь мэдрээд сэтгэл нь улам зовнив. Нөгөө хүн мориныхоо урд алхсаар л... Хааяа эргэн харж нүцгэн хөл тэрэгний цаанаас харагдахыг үзээд санаа алдана. 

	Харин өрөвдсөндөө санаа алдсан хэрэг бус, халууцаж нозоорсондоо тэр аж. Гутлаа засварт өгөөд нэг хэсэг хөл нүцгэн явдаг юм бил үү? Эсвэл яйжийн задартал нь яваад байх уу? Энэ хүүхэд садаа болоод байх юм... гэх зэргээр энэ зуур бодлоо бэлчээн түүнийг бас хөөгөөд явуулчих тэнхэлгүй алхална.

	Гудамжны хоёр талаар яйжгар байшингууд эцэс төгсгөлгүй үргэлжилж нэгийг нь нөгөөгөөс нь ялгахын аргагүй. Үгүй, эцэс төгсгөл байлгүй яах вэ, гэвч морь нь арайхийн гэлдэрнэ. Морь торон чингэлгээ чирсээр гудамжны адаг хүрвэл яах бол? Яах вэ дээ, мод барьсан энэ хүн хорвоогийн нэгэн өдрийг өнгөрөөж дараачийнхтай нь золгохын адил өөр гудамж руу л орно биз.

	— Ах аа, наадхаа тавьчхаач, миний нохой шүү дээ гэж тэр хүү гуйна.

	Нөгөө хүн эргэж харсангүй, санаа алдах гэтэл дэмий л хамраа шуухитнуулав. Халуун агаар хамар цоргиж амьсгалах аргагүй бөгөөд тэр амаа томоор ангайн явна. Нохойг нь өгчихдөг юм бил үү? Тийм дэмий юм гэж хаа байх вэ. Тийм бол нохой барьж устгах тухай хуулиа яах болж байна бэ? Үгүй, тэгээд ч яах юм бил ээ?.. Харин ээ, нэг хэсэг хөл нүцгэн явсан нь дээр юм. Гутлаа гамнаж эзэн ёсоор хандсан болно. Энэ жаалыг чөтгөр аваасай! Ер нь энэ хорвоод нохой байж яадаг байна аа? Ашигтай сан бол хууль мууль ч гээд байх юм алга... Хөл нүцгэн ч явсан болох юм, ер нь л тэгж шийдье. Харин нохой ямар ч хэрэггүй юм...

	Жаалхүү тэр хүн рүү бүлтгэнэсээр дөхөж ирэв. Нулимсаар дүүрсэн нүдэнд нь нохой тэр хоёрын хувь тавилан харагдах шиг. Белчо нь хүүхэдтэй тоглох дуртай, зуудаггүй, тайван нохой гэж энэ хүнд ойлгуулчихвал нохойг нь лав тавьчих байх даа. Белчогоор юу хийх билээ, өөр нохой бариад л авна биз. Белчог нь л тавиасай, нохойд нь хэн бүхэн хайртай бөгөөд ганц ч хүүхэд түүнийг нь чулуудаж байгаагүй юм.

	— Ах аа...

	— Яах гээ вэ?

	— Ах аа, та хараад орхи л доо.

	Нөгөө хүн эргэж харсангүй, зөвхөн нүднийхээ булангаар харав. 

	Хүү одоо хэдийгээр гуйж байгаа боловч нүүр нь нулимсгүй бөгөөд дотроос нь гэрэлтэх мэт харагдана. Тэр хүү том хүн шиг харагдах тусам нөгөөдөх нь улам итгэж ядсан хүүхэд мэт болно.

	— Энэ чинь юу юм бэ?

	Хүүгийн чөргөрхөн алган дээр зүүгээр зомголд сүлбэж тогтоосон дэвхрэг, мяндсан оосор, бяцхан түлхүүр зэрэг байна.

	— Хог дээрээс олов уу?

	— Үгүй ээ. Эд чинь бүгд шинэ юм шүү. Харин дэвхрэгийг хээрээс барьсан юм.

	— Худлаа даа, хулгайлаа л биз.

	— Үгүй, хулгайлаагүй. Бүгд минийх шүү. Белчо ч гэсэн... 

	Нөгөө хүн эгц урагшаа ширтсэн хэвээр авч, нүдэнд нь нөгөө хоёр ариухан алга харагдсан хэвээр. Хаашаа ч харсан тэр алган дээрх зүйл нүдэнд нь харагдаад гутлынхаа тухай бодолд нь саад болно.

	Нөгөө хүү бөгтөр ар нуруунаас нь ширтэх нь зориг муутайхан ч бас найдсан шинжтэй.

	— Ах аа...

	— Яах гээ вэ, чи?

	— Нохойг минь тавьчих л даа.

	Нөгөө хүн хүүхэд рүү зөвхөн нүднийхээ булангаар харах нь амгалан амарлингуй царайт хутагт гэгээн гэлтэй. Хүү уйлна. Уйлж л байг, хүүхэд ер нь шалихгүй шалтгаар уйлах дуртай улс. Уйлсаар байгаад хүн болно, харин том болоод уйлахаа больж уйлж буй хүүхэд харахдаа уурладаг болдог юм.

	— Ах аа... 

	— Дүрсгүй чамайг ч хааж цоожлох юм сан. Зайл эндээс!

	Жаал хүү бага зэрэг хоцров. Гүйж очоод мориных нь хазаар ногтноос нь зүүгдэж, тэргэн доогуур нь хэвтээд өгмөөр санагдана. Гэсэн ч тэр тэгсэнгүй. Ам нь цангах гэж жигтэйхэн, хариад ханатлаа унд уух юм сан гэж бодсон ч явж чадсангүй, хацраа даган урсах шорвог нулимсаа долоож тэрэг даган гуйсаар...

	— Ах аа, хүүе, ах аа. Хүсвэл тань би яст мэлхий авчирч өгье, хавч барьж өгсөн ч болно.

	— Зайл гэхийг дуулав уу? Битгий хоргоогоод бай.

	— Гэрт надад будаг, бас жижигхэн хонх бий дээ.

	— Хог дээрээс олоо биз.

	— Үгүй ээ, тэгээгүй

	— Хулгайлсан уу?

	— Хулгайлаагүй шүү. Бүгд минийх.

	— Зайл чи, битгий уур хүргээд бай.

	— Белчог тавьчих л даа. Хүсвэл тань би шувуу ч барьж өгч болно.

	Нөгөө хүн бүр сонсохоо ч болив. Морь нь ч үл тооно. Эзэн нь ингээд л дагаад явах ёстой юм шиг ойлгосон бололтой нохой гасалж гийнахаа больжээ.

	— Ах аа, надад шинэхэн түлхүүр бий.

	Нөгөө хүн эргэж харсангүй. Энэ халуунд дугуйн таржигнаанд толгой нь өвдөн эргэж харах хүртэл бэрхтэй. Урд нь хүн, араас нь нохойтой торон чингэлэг чирсэн морь, хойноос нь зүүгдсэн жаал хүү сонин тавилангаар холбогдсон ийм дөрвөн амьтан гэлдэрнэ.

	— Белчо!

	Хүү юу ч дуугараагүй, уйлсаар явах боловч нэрээр нь дуудахыг сонсоод нохой нь сүүлээ шарвалзуулан торноос зуурсан гарыг нь долоож ийм л шинэ маягийн тоглоомтой болсон юм байх даа гэсэн мэт явна.

	Юм бүхэн эцэс адагтай байдаг. Хоёр талаараа нэгэн хэвийн хуучин байшингуудтай энэ урт хавчигхан гудамж мөн л тийм ажээ. Морины туурай, тэрэгний дугуй битүү нүргэлсээр захын байшинг тойрон далд орж аажим намдсаар тэр гудамжинд амь бүтэм халуун нам гүм л ноёрхоно.

	Зам дээр зомголд хатгасан дэвхрэг амьгүй хэвтэнэ. Хэн нэг хүүхэд түүнийг олж бүхэл бүтэн ертөнц нээж баяр хөөр болох биз, үгүй бол хэн нэгний хөлд гишгэгдэн алга болох биз.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Орчуулсан С. Батбилэг:

	СЛАВКО ЯНЕВСКИЙ : Үдийн халуун

	АНТОНИЕ ИСАКОВИЧ : Оршуулга

	БЛАЖЕ КОНЕЦКИЙ : Нүүдэл

	 

	Орчуулсан Ч. Дашдорж:

	РАМИЗ КЭЛЬМЕНДИ : Ганцхан чамд л зүрхээрээ шивнэх үгс

	МЛАДЕН МАРКОВ : Банатаас яваа галт тэрэг

	 

	Орчуулсан Д. Даваа: 

	МАРКО БОЖИЧ : Царс мод бүсгүй хоёрын тухай домог

	 

	 

	Социалист Югославын олон үндэстний утга зохиолын янз янзын үеийн төлөөлөгчдийн янз янзын арга барилаар бүтсэн бүтээлүүд «Үдийн халуун» гэдэг югославын зохиолчдын тууж өгүүллэгийн энэ номд орсон болно.

	Энэ номд орсон тууж, өгүүллэгүүдэд дайны өмнөх болон дайны дараах үеийн югославын ард түмний аж амьдрал, ажилчид, тариачид, сэхээтнүүдийн үзэл санаан дахь өөрчлөлтийг тусган үзүүлжээ. 

	Үүнд түүх - гүн ухааны, дайн, хувьсгалын сэдэв, фашизмын эсрэг ард түмний тэмцлийн сэдэв голлож байна.

	 

	 

	[image: Image]



	



	1984 оны хэвлэл “ҮДИЙН ХАЛУУН (Югославын зохиолчдын тууж, өгүүллэгүүд)” номын Хэвлэн нийтлэлийн мэдээлэл

	ҮДИЙН ХАЛУУН

	(Югославын зохиолчдын тууж, өгүүллэгүүд)

	 

	Редактор Д. Алтанхуяг

	 

	УЛСЫН ХЭВЛЭЛИЙН ГАЗАР

	УЛААНБААТАР

	1984

	 

	Эмх 3

	Ю-15

	 

	VII— 3 

	175-84

	 

	Зураач Д. Болдбаатар

	Уран сайхны редактор Д. Сандагдорж

	Техник редактор Б. Лхамсүрэн 

	Хянагч Д. Сайн-Амгалан, X. Цэрэнцоо

	 

	Өрөлтөд 1984 оны 10-р сарын 11-нд

	Хэвлэлтэд 1985 оны 1-р сарын 10-нд

	 

	Цаасны хэмжээ 84X108 1/32 

	Хэв. х. 9,5 

	Хэв. нэгж х. 15,96 

	Тооц. х. 14,82 

	 

	Хэвлэсэн тоо 3000

	 

	Хэв. газ. № 198/84 

	Зах. № 292

	 

	Үнэ 4 тө

	 

	Улсын Хэвлэлийн Газар

	Улаанбаатар, Элдэв-Очирын гудамж, 7. 

	 

	Сүхбаатарын нэрэмжит Хэвлэлийн комбинатад хэвлэв. 

	Улаанбаатар, Сүхбаатарын талбай, 6.

	 


cover.jpeg





images/image.png





images/image-1.png
YITVIMH
. GVICAYs!






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






